Коми Республикаса Веськӧдлан котыр да Ичӧт да шӧр предпринимательство сӧвмӧдан федеральнӧй корпорация кырымалісны ӧтвылысь уджалӧм йылысь артмӧдчӧм

Документӧ кырымпасъяс пуктісны Коми Республикаса Юралысьлысь могъяс недыр олӧмӧ пӧртысь Сергей Гапликов да Ичӧт да шӧр бизнес сӧвмӧдан федеральнӧй корпорацияса медыджыд директор Александр Браверман. Артмӧдчӧмсӧ кырымалісны республикаса ичӧт да шӧр бизнеслы 2020 воӧдз отсӧг вылӧ дінмуса «туй карта» збыльмӧдӧм серти, кутшӧмӧс вынсьӧдіс ода-кора тӧлысьын дінмуса Веськӧдлан котыр.

Артмӧдчӧм кырымалысьяс сёрнитчисны сы йылысь, мый Коми Республикаын зільджыка кутасны сӧвмӧдны бизнес да бурджыка отсавны ичӧт да шӧр предпринимательство субъектъяслы.

Артмӧдчӧм серти ӧтув уджыс кутас мунны сы могысь, медым ичӧт да шӧр предпринимательство субъектъяслы вӧлі кокниджык босьтны кредитъяс, медым сетны налы эмбурӧн да инӧд боксянь отсӧг, отсавны сӧвмыны некоммерческӧй организацияяслы, сӧвмӧдны предпринимательство подувъясӧ велӧдан система, лӧсьӧдны да сӧвмӧдны отсӧг сетан инфраструктура организацияяс.  

Артмӧдчӧмыс лоӧ содтӧд документӧн Коми Республикаын 2016 во вылӧ ичӧт да шӧр бизнес сӧвмӧдӧм серти мероприятиеяс збыльмӧдан план-график дорӧ.

Артмӧдчӧмсӧ кырымалӧма «Россия Федерацияын ичӧт да шӧр предпринимательство сӧвмӧдӧм йылысь» 2007 во сора тӧлысь 24 лунся 209-ФЗ №-а Федеральнӧй оланпас серти. 

